
Aalisarneq pillugu inatsit pillugu § 37 naapertorlugu apeqqutip nr. 93-2025-
mut akissutaa 

Asasara Erik Jensen 

lnatsisartut suleriaasissaanni § 37-mi imm. 1 naapertorlugu Naalakkersuisunut 
aalisarneq pillugu inatsimmut tunngasumik apeqquteqarputit. 

Apeqqutit uannit akineqartussanngorlugit ingerlateqqinneqarput. 

1. Naalakkersuisut aalisarneq pillugu inatsit 2024-mi 
akuersissutigineqartoq allanngortinniarpaat? 

1-imut) 
Naalakkersuisooqatigiit aalisarneq pillugu inatsit maannakkut allanngortissallugu 
kissaatiginngilaat. Naalakkersuisooqatigiinnissamut isumaqatigiissut naapertorlugu 
aalisarnermut siunnersuisooqatigiinnik attuumassuteqanngitsunik pilersitsisoqassaaq. 
Siunnersuisooqatigiinnik pilersitsinissaq pillugu erseqqissaataasinnaasunik 
ilassutissaasinnaasunillu aalajangiinissamut maannakkut isumaliuteqartoqarpoq. 
Nalunaarutit suli naammassineqanngitsut maannakkut inaarsarlugit ukkatarineqarput 
aamma nalunaarutit maannakkut atuuttut naleqqussarneqarlutik. Tamatumunnga 
atatillugu aalisarnermut kattuffiit ataavartumik oqaloqatigisarpakka. 

2. Aalisarnermut inatsit allanngortinneqassappat paragrafit sorlerpiaat 
allanngortinniarneqarpat aammalu sooq, qaqugulu taakkua 
allanngortinniarneqarpat? 

2-mut) Apeqqummut 1-imut akissut innersuussutigineqarpoq . 

3. Naalakkersuisooqatigiit isumaqatigiissutaanni allassimasut malillugit 
aalisarnermut inatsimmut allanngortitsiniaanermi suleqatigiissitat 
pilersinniarneqarput - kikkunnit suminngaanneersunillu suleqatigiissitassaq 
inuttaqartinneqassava? 

3-mut) Soorlu oqaatigineqareersoq aalisarneq pillugu inatsit maannakkut 
allanngortissallugu pilersaaruteqartoqanngilaq. Nutaanilli kingusinnerusukkut 
inatsisiliortoqassappat imaaluunniit inatsisinik allannguisoqassappat suleqataasut 
attuumassutillit suliamut peqataatinneqarumaarput. Suleqatigiissitat amerlanertigut 
naalakkersuisoqarfinnit attuumassuteqartunit sinniisunik inuttalerneqartassapput 
soqutigisaqartut attuumassutillit ilanngussaqartassallutik. Naalakkersuisoqarfik 
suliamut akisussaasoq suleqatigiissitamut akisussaasuussaaq. 

4. Aalisarneq pillugu inatsimmi imaani pisuussutitta tamakkiisumik kalaalliniit 
pigineqalernissaat aammalu aningaasalersorneqarnissaannik 
aaliangersimaneq, Naalakkersuisut suli attappaat? 

4-mut) Tamanna pillugu Naalakkersuisut aalisarneq pillugu inatsimmik 
allannguissallutik maannakkut pilersaaruteqanngillat, taamaattumik aalisarneq pillugu 
inatsimmi § 1-imi allassimasoq attatiinnarneqassaaq . 

5. Naalakkersuisut inuusuttut aalisarsinnaanermut 
akuersissuteqarfigisinnaanissaannut Nalunaarut nutarterneratigut 
aporfilersuutit aaqqiiviginissaat pi lersaarutigivaat? 
a. Qaqugulu tamanna aaqqinneqassava? 

5-imut) Aalisarnissamut periarfissat Aalisarsinnaanermut akuersissutit pisassiissutillu 
pillugit Namminersorlutik Oqartussat nalunaarutaatigut malittarisassaqartinneqarput. 
Nalunaarut taanna naapertorlugu akuersissutit ingerlatsisunut, ukiup siuliani 
assinganik akuersissuteqarsimasunut tunniunneqartarput. Qinnuteqartoq ukiup 
siuliani akuersissuteqarsimanngippat, pineqartoq aalisarsinnaanermut akuersissutit 
pisassiissutillu pillugit nalunaarummi § 18 naapertorlugu sullinneqassaaq. 
Aalajangersakkatigut aalisarsinnaaneq periarfissaatinneqarpoq 1) lmarsiornermi 
ilinniarnermik angusisimagaanni imaluunniit piginnaasat assinginik allatut iliorluni 
peqalersimagaanni aamma 2) aalisariummik kiisalu atortunik aalisarnermi 
atorneqartussanik pigisaqaraanni. 

Qinnuteqartup piumasaqaatit taakku naammassigunigit aalisarnissamut 
akuersissummik pisinnaavoq. Tassunga ilisimatitsissutigineqassaaq sinerissap 
qanittuani qaleralinniarnissamut akuersissummik kissaateqartut 18-init 29-nut 
ukiulinnut killeqartinneqarmata. Ukiunik killilersuineq taanna suli atuutissanersoq 
naalakkersuinikkut isumaliutigineqarpoq. 

6. Aqumiunut aammalu inuttalersuinermut nalunaarutip nutarterneqarnissaanik 
Naalakkersuisut pilersaaruteqarpat? 
a. Taannalu nalunaarut qaqugu atuutilersinneqassava? 

6-imut) lmarsiornermi malittarisassat, tassunga ilanngullugit umiarsuarnut 
malittarisassaqartitsineq suli akisussaaffiginngilagut, taamaattumik danskit suli 
tamanna akisussaaffigivaat. Naalakkersuinikkut maannakkut isumaliuutigineqanngilaq 
kalaallit aalisariutaataanni maannakkut inuttalersuisarneq pillugu nalunaarut 
allanngortissallugu. 

7. Naalakkersuisut allanik taasarialinnik oqaasissaqarpat? 

7-imut) 
Naalakkersuisut allanik taasarialinnik oqaasissaqanngillat. 

lnussiarnersumik inuulluaqqusillunga 

Peter Borg sinnerlugu 

